
Sabrine Al'Rassace - AMnesty Internationaleko kidea 

«Urtean bi milioi neskatori egiten diete ablazioa, 6.000ri egunean» 

Emazteek pairatzen dituzten erauzketen kontrako borrokaren ardura dauka Al'Rassacek Frantziako AIn; informazio kanpaina zabal bati ekin diote atal horretan ere, emazteen eskubideak bermatzeko. 

Aitor Renteria - BAIONA 

Mundu zabalean milioika emaztek pairatzen duten ablazioaren aurkako kanpaina darama Amnesty Internationalek. Joan den ostiralean Baionan izan zen Sabrine Al'Rassace Frantziako AIko kidea, ablazioari buruz hitz egiteko. 

Mendeetan emazteei ablazioa egitea ohitura izan da Afrikako hainbat populutan. Zein da horren eragina gaur egun? 

Aldea dago herri batetik bestera. Adibidez, Djibutin, Somalian, Sudanen edo Burkina Fason emazteen %98ri egin diete ablazioa. Baina ohitura hori biziki hedatua da Saudi Arabian, Yemengo parte handi baten, Indonesian, Malaysian eta Indiako parte batzuetan. Migrazio talde handiak dauden tokietan, AEBetan, Kanadan edo Australian ere, kasu anitz daude. Gauza bera gertatzen da Europan. Osasunerako Mundu Erakundearen arabera, 130 milioi neskak pairatu dute erauzketa. Hau da, urtean bi milioi neskari egiten diete ablazioa; 6.000ri egunean. 

Nola justifikatzen dute ohitura hori? 

Ez dugu zehatz-mehatz ezagutzen noiz, nola eta zergatik sortu zen emazteei ablazioa egiteko ohitura, baina uste dugu duela bost edo sei mila urtetik datorrela. Faraoien garaian biziki bortitza zen. Klitoria eta ezpain txikiak erauzteaz gain, ezpain nagusiak josi egiten zizkieten, hilerokoa eta gernua ateratzeko pasabide hertsi bat uzten zutelarik soilik. Horrela koitoa ezinezkoa zen. Horren bidez, birjintasunaren bermea zuten senarrek. Ezkondu ondoren, koitoa egiteko, senarrak presioa egiten zion pasabidea egin arte. Gau bateko sufrikarioa izan zitekeen edo gehiagokoa. Ez zuelarik lortzen, ezpainak irekitzeko tresna arruntak baliatzen zituzten, osasun neurri guztiak urratuz eta emaztearen sufrikarioa areagotuz. 

Zer dio legeak? 

Frantzian ez dago lege berezirik ablazioa zigortzeko, baina oro har badaude. 1983. urteaz geroztik emazteei egin erauzketak Asisetako Gorteak epaitzen ditu, delitu izatetik krimena izatera pasatu delako klitoria erauztea. 222-9 artikuluak hamar urteko espetxe zigorra eta isun handia ezartzen dizkio ablazioa egiten duenari. 210 artikuluak 20 urteko espetxe zigorra aipatzen du erauzketa egiteko bitartekoak bermatzen dituen ahaidearentzat. 

Auzirik egon da? 

Noski. Hemen ezin badute, senideek Afrikara eramaten dituzte haurrak erauzketa egiteko, eta, gero, itzuli egiten dira. Horretan oinarrituz, auziak egin dira. Iazko azaroan bi auzi izan ziren. Gurasoak Frantzian bizi ziren eta bi urteko haurra Malira eraman zuten, erauzketa egiteko. 

Zenbat erauzketa kasu zenbatu dira? 

Pentsatzen dugu Frantzian 35.000 neskatori egin dietela ablazioa, baina arriskuan diren neskak zenbatuta 60.000ra hel gaitezke. Erakunde batzuen arabera, gainera, datuak larriagoak izan daitezke. 

Kasu ugari dira. Hein berean izaten dira auziak? 

1979tik hona 40 auzi inguru izan dira. Zigorrak, oro har, baldintzapekoak dira. Isunak jarriko dizkietela mehatxu egiten diete gurasoei, eta hori garrantzitsua da. Batetik, auzitegiak aintzat hartzen du biktima, eta, bestetik, mehatxu eraginkorra da. Kontuan izan behar da familia pobreak izaten direla gehienetan, eta bizi-iturriak murrizteaz mehatxu egiten zaiela. Jakin badakite erauzketa eginez gero isun handia ordaindu beharko dutela. Jatorri afrikarreko senideetan komunitateak pisu handia du. Mehatxu hori oharpen bat da komunitatearentzat. 

Kopuruen eta auzien arteko desoreka nabarmena da. Zergatik? 

Erauzketa egitea debekatua dago, eta egiten duenak zigor latza pairatzeko arriskua du. Baina kontuan hartu behar da kulturan txertatutako ohitura dela, eta isiltasunaren eta sekretuaren eredua dagoela indarrean taldeetan. Errealitate hori kontuan hartu behar dugu. 
Zein da, orduan, ekiditeko bidea? 

Aurreikuspenean itxaropena eta indar ezartzen ditugu. Adibidez, haurrak 6 urte bitartean PMI osasun zentroetan aztertzen dituzte. Pentsa genezake arriskua desagertu dela eta lasai egon gaitezkeela. Baina, ez. Badakigu gero gurasoek Afrikara eraman ditzaketela. Horregatik, talde lana funtsezkoa da. Irakasleak ikusten baldin badu haurra usaian baino akituagoa dagoela eskolan, edo areta galtzen duela, edo jarrera aldatu duela abisua eman behar du. Hala, osasun azterketa bat egin dakioke, eta ablazioa egin dioten ikusi. Orduan auzia ekidinezina izanen da. 

Isuna eta baldintzapeko espetxea dira zigor arruntenak. Kaltearekin erkatuz, ebazpena bidezkoa dela deritzozu? 

Baldintzapeko zigorra aipatzen duenak epailearen kontrola dio. Kontuan hartu behar dugu jurisprudentzia 1983an ezarri zela. Geroztik, aitzinatzen ari da, baina lehen delitu huts bat zen, besterik gabe. Hildakoak egon dira, baina zigorrak apalak izan dira. Emeki-emeki zigorrak gogortzen ari dira, baina aitzina so eginez egin behar dugu lan. Oinarritzat neskatoen segurtasuna eta bizia hartu behar da. Elkarteek horren alde lan egiten dute. Horrela lortu genuen auziak Asisetako Gortera pasatzea. Baina ez dugu ahantzi behar Afrikako populuen usaiak direla, hots, populu kolonizatuena. Frantzia herri kolonizatzailea izan da. Estakuru horren gibelean kukutu da Frantzia, kultur ezberdintasunak aipatuz, erauzketaren arazoaren aitzinean ez ikusiarena egiteko. Europak jarrera bera du oraindik, baina emeki-emeki aldatzen ari dira jarrerak eta zigorrak gogortzen. 
Zein dira zuen lan ildoak? 

Batetik, epailearen kontrola, bestetik, isunak, eta, hirugarrenik, informatze lana. Presioa afrikar komunitatearen barnean izaten da eta, denbora berean, gizarteak ere komunitate osoari egiten dio. Bi bideak dira beharrezkoak neskatoen eskubideak baliarazteko eta bermatzeko. Pertsona batek pairatzen duen bortizkeria gizarte osoaren afera da. Gizarteak eman behar dio konponbidea. Ez dugu bereizi nahi emazteek pairatzen duten erauzketa, eta, oro har, bortizkeriaren barnean kokatzen dugu. Aintzat izan behar dugu giza eskubideen urratzea dela, eta, bertze bortizkeria kasuak bezala, gelditu behar dugula. 

